
SIDANG JEMAAH YANG DIRAHMATI ALLAH,

Marilah kita bertakwa kepada Allah SWT dengan penuh rasa takut dan berharap hanya
pada-Nya serta berusaha sedaya upaya untuk melakukan ketaatan dan menghindarkan
diri dari terjebak ke dalam perkara-perkara maksiat dan dosa. Mudah-mudahan kita
semua akan selamat di bawah naungan dan kasih sayang Allah SWT di dunia dan di

akhirat. Khutbah pada hari ini akan membicarakan tajuk: “Debu-Debu Dosa”.

Sebelum itu, khatib ingin menyeru kepada seluruh umat Islam untuk terus
mengimarahkan masjid, melaksanakan amar ma’ruf dan nahi munkar,
memelihara hubungan silaturrahim serta teruslah bertaubat dan bermunajat

kepada Allah SWT dalam menempubh fitnah dunia yang semakin mencabar.

SIDANG JEMAAH YANG DIRAHMATI ALLAH,

Keluarga merupakan institusi penting kepada pembinaan masyarakat yang sejahtera.
Institusi kekeluargaan perlu dipasakkan dengan akidah yang mantap dan dipagar dengan
syariat dan akhlak Islam yang luhur. Didikan agama mesti ditanam sedalam-dalamnya
baik dalam diri ibu bapa, juga ke dalam jiwa anak-anak yang telah diamanahkan. Para
bapa terutamanya, perlu berusaha menjadikan diri mereka sebagai seorang lelaki
gawwam yakni seorang lelaki yang teguh pendirian imannya dan menjadi pemimpin,
pelindung dan pembela kepada wanita, ahli keluarga dan masyarakat serta memikul
amanah dan tugas yang sangat besar mendewasakan anak-anak dalam dunia yang

penuh pancaroba.

Tanggungjawab lelaki sebagai ketua yang paling utama adalah memelihara ahli keluarga
seperti firman Allah SWT dalam Surah al-Tahrim ayat 6 yang dibacakan pada awal

khutbah tadi yang bermaksud:

“Wahai orang-orang yang beriman! Peliharalah diri kamu dan keluarga kamu daripada
neraka yang bahan-bahan bakarnya manusia dan batu (berhala), neraka itu dijaga dan
dikawal oleh Malaikat yang keras kasar (layanannya), mereka tidak menderhaka kepada
Allah dalam segala yang diperintahkan-Nya kepada mereka dan mereka pula tetap
melakukan segala yang diperintahkan”.

Dalam sebuah hadis Riwayat Imam Ahmad, Rasulullah SAW bersabda yang bermaksud:
“Tiga yang telah Allah haramkan baginya syurga; orang yang ketagih arak, si penderhaka
kepada ibu bapa dan si dayus yang membiarkan maksiat dilakukan oleh ahli keluarganya”.
Berdasarkan hadis tersebut, kita memahami bahawa dayus bermaksud si suami atau
bapa yang langsung tiada perasaan risau dan mengambil endah perbuatan maksiat yang

dilakukan oleh ahli keluarganya.

Ingat para ketua keluarga, kita adalah pemimpin dan pelindung bagi ahli keluarga kita.

Jika bukan kita, siapa lagi?

SIDANG JEMAAH YANG DIRAHMATI ALLAH,

Perbuatan mendedahkan aib sama ada aib diri sendiri mahupun aib orang lain merupakan
salah satu dosa besar yang mesti dijauhi apatah lagi mendedahkan aib ibu bapa sendiri.
Rasulullah SAW turut memberi amaran sebagaimana sabda Baginda SAW:

Maksudnya: “Wahai sekalian yang Islam pada lidahnya tapi iman tidak memasuki jantung
hatinya! Jangan kamu sakiti kaum muslimin, jangan kamu memalukan mereka, jangan
kamu mencari-cari keaiban mereka. Sesungguhnya, sesiapa yang mencari-cari keaiban
saudara muslimnya, Allah akan mendapatkan keaibannya. Sesiapa yang Allah
mendapatkan keaibannya, Allah akan mendedahkannya walaupun keaiban itu berlaku di

tengah rumahnya sendiri”. (Hadis riwayat Imam al-Tirmidzi, Ibn Majah)

Ketahuilah bahawa memelihara aib seseorang itu menjadi sebab nanti Allah SWT akan
menutup pula aib kita di dunia dan di akhirat. Rasulullah SAW menyebutkan perkara ini

dalam sebuah hadis:

Maksudnya: “Sesiapa yang melepaskan dari seorang mukmin satu kesusahan dunia,
nescaya Allah akan melepaskan darinya satu kesusahan dari kesusahan-kesusahan di
hari kiamat. Sesiapa yang memudahkan orang yang sedang kesulitan, nescaya Allah akan
memudahkannya di dunia dan nanti di akhirat. Siapa yang menutup aib seorang muslim,

nescaya Allah akan menutup aibnya di dunia dan di akhirat. Dan Allah sentiasa menolong

hamba-Nya selama hamba-Nya itu menolong saudaranya”. (Hadis riwayat Imam

Muslim)

Namun, perlu diingat. Walaupun Islam melarang membuka aib sendiri atau orang lain
tetapi sekiranya perkara itu melibatkan perbuatan jenayah atau menzalimi orang lain,
maka tiada kompromi dalam Islam. Laporkan kepada pihak berkuasa agar dapat disiasat
dan dihakimi oleh pihak mahkamah demi menegakkan keadilan terhadap mangsa. Islam
juga menetapkan bahawa setiap pendakwaan perlu mengemukakan bukti dan penetapan
syarat itu pula bukanlah bermaksud menyusahkan tetapi ia sebenarnya bertujuan untuk
mengelakkan tuduhan tidak berasas dan mendedahkan aib peribadi orang lain serta

meletakkan keadilan tinggi pada tempat yang selayaknya.

SIDANG JEMAAH YANG DIRAHMATI ALLAH,

Ajaran Islam sangat menjunjung tinggi keadilan. Islam mengizinkan, bahkan menyeru bagi
seseorang yang dizalimi untuk mendedahkan kejahatan seseorang terhadap dirinya
kepada pihak yang berautoriti seperti hakim bagi tujuan khusus seperti pendakwaan,

menjunjung sistem keadilan, dan menyelamatkan diri daripada ancaman lain.

Ringkasnya, sesuatu aib dan kesalahan seseorang itu hendaklah dikendali
dengan betul dan seadilnya seperti debu-debu yang selayaknya dibersihkan
dengan peralatan yang sesuai bagi mengelakkan kesan kekotorannya

mengenai tempat yang lain.

Justeru, mengakhiri khutbah pada hari ini, khatib ingin menekankan beberapa
intipati sebagai panduan dan peringatan kita bersama:
Pertama: Ajaran Islam amat menekankan tentang penjagaan maruah diri dan maruah

orang lain dengan tidak mendedahkan keaiban yang ada.

Kedua: Islam amat menjunjung tinggi keadilan. Setiap kesalahan atau kesalahan
seseorang terhadap seseorang yang lain mesti menjalani proses pendakwaan yang adil

pada tempat yang sepatutnya.

Ketiga: Kepada para ibu bapa, kehidupan di akhir zaman ini menuntut kepada semua
agar berterusan menggilap iman dan takwa dalam diri dan seluruh ahli keluarga dengan
istigpamah melaksanakan segala perintah-Nya dan menjauhi segala larangan-Nya agar

segala ujian dan tipu daya dunia dapat dihadapi dengan perisai iman yang utuh.

Firman Allah SWT dalam Surah al-Maaidah ayat 8:

Maksudnya: “Wahai orang-orang yang beriman, hendaklah kamu semua sentiasa
menjadi orang-orang yang menegakkan keadilan kerana Allah, lagi menerangkan
kebenaran; dan jangan sekali-kali kebencian kamu terhadap sesuatu kaum itu mendorong
kamu kepada tidak melakukan keadilan. Hendaklah kamu berlaku adil (kepada sesiapa
jua) kerana sikap adil itu lebih hampir kepada takwa. Dan bertakwalah kepada Allah,

sesungguhnya Allah Maha Mengetahui dengan mendalam akan apa yang kamu lakukan”.

KHUTBAH KEDUA

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu agar Engkau
ampunkan segala dosa yang telah kami lakukan. Ya Allah! Cukupkanlah kami dengan
rezeki yang halal dan jauhkanlah kami dari rezeki yang haram. Cukupkanlah kami dengan
kurniaan-Mu dari bergantung kepada selain-Mu. Hindarkanlah kami dari sebarang fitnah,
bala bencana, waba' penyakit, perbuatan-perbuatan keji dan munkar, seperti rasuah,
salah guna kuasa dan hiburan yang melalaikan. Hanya kepada-Mu jua Ya Allah, tempat
kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisihan yang
berpanjangan. Jadikanlah kami dan keturunan kami orang-orang yang istigamah
mendirikan solat secara berjemaah serta tekun mengimarahkan masjid. Sesungguhnya
hanya kepada-Mu jua Ya AIIah doa kami mohon diperkenan dan dlterlma

